
perintah Allah dan Rasul-Nya pada tempat-tempat yang diminta kita

berkorban, untuk kepentingan agama Allah.

	 Lihatlah, perhatikanlah dan jadikanlah contoh

tauladan akan ketaatan Nabī Allah Ibrāhīm ʿalayhi al-salām

dalam melaksanakan perintah Allah ‘azza wa jalla dengan pengorbanan

seorang puteranya yang dikasihinya, Nabī Ismaʿīl ʿalayhi

al-salām untuk disembelih. Puteranya juga menjadi

contoh tauladan tinggi tatkala dia bersedia menjadi

korban kerana menunaikan perintah Allah. Bagi membalas taat

setia mereka maka Allah ‘azza wa jalla pun menebus Nabī

Ismā‘īl dengan seekor kambing kibash yang besar,

lalu disembelih oleh Nabī Ibrāhīm, sebagaimana yang

dijelaskan oleh firman Allah Ta‘ālā:

	 Ertinya: “Kami (Allah) tebus puteranya itu dengan

seekor kibash yang besar. Dan kami tanggalkan

sutannya yang baik untuk orang-orang yang kemudian.

Sejahteralah atas Ibrāhīm. Begitulah Kami membalas

orang-orang yang berbuat baik. Sesungguhnya dialah daripada

hamba-hamba Kami yang beriman.”

	 Demikianlah contoh pengorbanan yang dilakukan oleh

Nabī Ibrāhīm ʿalayhi al-salām, sehingga menjadi ketetapan

syariat dalam agama Islam, yang pada hari ini, setelah

selesai sembahyang hari raya, akan disembelih binatang-binatang

korban itu oleh umat Islam di seluruh dunia.

	 Allāhu akbar, Allāhu akbar, Allāhu akbar!

	 Di samping kita berusaha dengan tenaga dan kekuatan,

fikiran dan pengetahuan, harta benda dan kekayaan,

sebagai pengorbanan untuk menegakkan agama Allah, masih

juga besar harapan kita kepada pertolongan-Nya. Oleh itu,

marilah kita berdoa memohonkan kepada Allah subḥānahu 

wa ta‘ālā :

	 Ya Allah, Tuhan kami yang Maha Kuasa! Teguhkanlah

iman kami, tetapkanlah pendirian kami, sampaikanlah

cita-cita kami yang mulia dan suci, dan terimalah segala

pengorbanan kami untuk menegakkan agama-Mu di tanah air

kami ini.

	 Ya Allah! Ampunilah kesalahan kami dan kesalahan

saudara-saudara kami yang telah meninggal dunia kerana membela

agama-Mu. Dan pimpinlah kami kepada jalan yang lurus,

serta selamatkan kami daripada jalan yang sesat. Āmīn

yā Mujīb al-Sā’ilīn.

      

Berita Khas Dari Ikhwan

Daerah Kuala Kangsar

	 Dengan ini dimaklumkan kepada sekalian anggota

Ikhwan khasnya dan sekalian orang Islam amnya.

	 Adalah kami anggota Ikhwan dalam daerah Kuala

Kangsar akan mengadakan satu perjumpaan Hari Raya Haji

yang akan dilangsungkan pada hari yang keduanya iaitu

11 Dhū al-Ḥijjah 1378 bertempat di Saʿadah al-Islām Club,

Kuala Kangsar.

Perjumpaan tersebut terbuka kepada seluruhnya dengan

bayaran $2.50 (lelaki) dan $2.00 (perempuan).

Pembayaran ini akan ditutup penerimaannya pada hari

9 Dhū al-Ḥijjah 1378. Di dalam perjumpaan itu akan diadakan

peraduan syarahan dan lain-lainnya.

	 Saudara-saudara yang ingin turut bersama di dalam majlis

itu hendaklah mengirimkan wangnya kepada Setiausaha

sementara: Meor Sulaiman Wahab, Pekan Kati, Kuala

Kangsar, Perak. Surat-menyurat jika perlukan pertanyaan

harap kirimkan setem pembalasannya sekali.


